
શ્રીધન્વન્તરિ ધ્યાનમ્

શઙ્ખં ચક્રમુપર્યધશ્ચ કરયોર્દિવ્યૌષધં   દક્ષિણે
વામેનાન્યકરેણ સમ્ભૃતસુધાકુમ્ભં જલૌકાવલિમ્ ।
બિભ્રાણઃ કરુણાકરઃ શુભકરઃ સર્વામયધ્વંસકઃ
ક્ષિપ્રં નો દુરિતં છિનત્તુ ભગવાન્ધન્વન્તરિઃ પાતુ નઃ॥
શ્રીમાન્ કલયતુ શશ્વત્ક્ષેમં ધન્વન્તરિઃ સતાં દેવઃ ।
કામં સુરવરતત્યૈ કામિતદાનાય દુગ્ધવાર્ધિભવઃ  ॥ ૧॥
કરધૃતદિવ્યસુધાવરકલશઃ પરિપૂર્ણષડ્ગુણઃ શ્રીશઃ ।
પરિહૃતભક્તક્લેશઃ સુરુચિરતરકાન્તવરવેષઃ॥ ૨॥
હૃતવતિ કરધૃતકલશે દિતિસુતમુખ્યૈઃ પ્રતિક્રિયાં તેષામ્ ।
વ્યતનુત નિર્જરતત્યૈ યોષિદ્રૂપો વિભજ્ય પીયૂષમ્॥ ૩॥
વિશ્રુતવિલસત્કીર્તિઃ   ભક્તાનન્દપ્રદાનવરમૂર્તિઃ   ।
નિસ્તુલકરુણાશક્તિઃ ભાત્યેષ શ્રીહરિઃ સ્વયં જગતિ॥ ૪॥
આનતસજ્જનપાતા મૌનિપ્રવરાર્તિજાતસંહર્તા  ।
જ્ઞાનિપ્રવરનિરન્તરગાનાર્હાત્મીયનિત્યસદ્વૃત્તઃ ॥ ૫॥
આયુર્વેદાબ્ધિસારં નિખિલમુનિજનસ્તોમભૂત્યૈ વિવૃણ્વન્
ભૂયઃ પદ્માસનાદ્યૈરુરુતરવચસા સંસ્તુતસ્સોઽવતાન્નઃ ।
પ્રેયાન્ક્ષીરાબ્ધિજાયાઃ સુતરુમણિસુધેન્દ્વાત્મનૈકોઽખિલેભ્યઃ
ભક્તેભ્યો દાતુમીષ્ટે ભુવિ શમિહ ગદાપાયદઃ સંસ્મૃતો યઃ॥ ૬॥
ક્ષીરાબ્ધેર્મથ્યમાનાદમૃતમભિલષદ્બુદ્ધિભિર્વૈ બુધૌઘૈઃ
ઉત્તીર્ણઃ પીતવાસા ઘનરુચિરરુચિર્વિશ્વસન્ત્રાણહેતોઃ   ।
દોર્ભિર્બિભ્રચ્ચતુર્ભિર્જલભવમભયં      ચામૃતં શસ્ત્રયન્ત્રં
યોઽસૌ ધન્વન્તરિર્નઃ સકલગદભયાદાદિદેવઃ સદાઽવ્યાત્॥ ૭॥
તરુણામ્બુદસુન્દરસ્તદા ત્વં નનુ ધન્વન્તરિરુત્થિતોઽમ્બુરાશેઃ ।

અમૃતં કલશે વહન્કરાભ્યામખિલાર્તિં  હર મારુતાલયેશ॥ ૮॥
પૃષ્ઠે કૂર્મતયા ચતુર્ભુજતયા દોર્મણ્ડલે મન્દરં
રુધ્વા ક્ષીરસમુદ્રમોષધિભૃતં નિર્મથ્ય નિષ્પાદિતૈઃ ।
આનીતૈરમૃતૈર્ભિષક્તમતયા   યોષિત્તયા પાયિતૈઃ
દેવાનામજરામરત્વમકરોત્તસ્મૈ નમો વિષ્ણવે॥ ૯॥
ક્ષીરાબ્ધેરુદગાઃ - ધૃતવાનમૃતઘટં આયુષ્યં જગતે વિતરીતું
શ્રીસહજ ધન્વન્તરિરૂપ - જય જગદીશ હરે॥ ૧૦॥
ઇતિ શ્રીધન્વન્તરિધ્યાનં સમ્પૂર્ણમ્ ।

